
RAQAMLI TRANSFORMATSIYA SHAROITIDA 
TIBBIY TADBIRKORLIK MOHIYATI VA UNING 
IQTISODIYOTDAGI O‘RNI

Abduturapova Dildora Farxodjon qizi

Biznes boshqaruvi va logistika kafedrasi dotsenti v.b., PhD

Annotatsiya. Ushbu maqolada raqamli transformatsiya sharoitida tibbiy tadbirkorlikning iqtisodiy kategoriya sifatidagi 
mohiyati, uning an’anaviy sog‘liqni saqlash xizmatlaridan farqli jihatlari va zamonaviy iqtisodiyotdagi o‘rni tadqiq etilgan. 
Raqamli iqtisodiyot vositalari ta’sirida tibbiy tadbirkorlik subyektlarining transformatsiyalashuv qonuniyatlari nazariy jihat-
dan asoslab berilgan.

Kalit so‘zlar: raqamli iqtisodiyot, tibbiy tadbirkorlik, iqtisodiy kategoriya, HealthTech, xizmat ko‘rsatish samaradorligi, 
investitsiyalar rentabelligi.

Abstract. This article examines the essence of medical entrepreneurship as an economic category in the context of 
digital transformation, its distinctive features compared to traditional healthcare services, and its role in the modern econ-
omy. The patterns of transformation of medical entrepreneurship entities under the influence of digital economy tools are 
theoretically substantiated.

Keywords: digital economy, medical entrepreneurship, economic category, HealthTech, service delivery efficiency, return 
on investment.

Аннотация. В данной статье исследуются сущность медицинского предпринимательства как экономической 
категории в условиях цифровой трансформации, его отличительные особенности по сравнению с традиционными 
услугами здравоохранения и его роль в современной экономике. Теоретически обоснованы закономерности 
трансформации субъектов медицинского предпринимательства под влиянием инструментов цифровой экономики.

Ключевые слова: цифровая экономика, медицинское предпринимательство, экономическая категория, Health-
Tech, эффективность оказания услуг, рентабельность инвестиций.

K I R I S H
Hozirgi globallashuv va iqtisodiyotning raqamli transformatsiyasi sharoitida ijtimoiy-iqtisodiy infratuzilmaning 

muhim ustuni hisoblangan sog‘liqni saqlash tizimi va uning tarkibidagi xususiy sektorning samarali faoliyat 
yuritishi milliy iqtisodiyotning barqaror rivojlanishida hal qiluvchi omilga aylanmoqda. O‘zbekiston Respublikasida 
majburiy tibbiy sug‘urta (MTS) tizimining bosqichma-bosqich joriy etilishi va raqamli sog‘liqni saqlash 
ekotizimlarining shakllanishi tibbiy tadbirkorlik subyektlari oldiga mutlaqo yangi iqtisodiy talablarni qo‘ymoqda. 
Xususan, O‘zbekiston Respublikasi Prezidentining 2018-yil 7-dekabrdagi PF-5590-son1 «O‘zbekiston 
Respublikasi sog‘liqni saqlash tizimini tubdan takomillashtirish bo‘yicha kompleks chora-tadbirlar to‘g‘risida»gi 
Farmoni [1], 2020-yil 12-noyabrdagi PQ-4890-son2 «Sog‘liqni saqlash tizimini tashkil etishning yangi modeli 
va davlat tibbiy sug‘urtasi mexanizmlarini Sirdaryo viloyatida joriy etish chora-tadbirlari to‘g‘risida»gi qarori 
[2], 2024-yil 5-sentyabrdagi PQ-311-son3 «Davlat tibbiy sug‘urtasi mexanizmlarini joriy etishga oid chora-
tadbirlar to‘g‘risida»gi qarori [3] va ushbu sohaga taalluqli boshqa me’yoriy-huquqiy hujjatlarda belgilangan 
vazifalarni amalga oshirishda hukumatimiz tomonidan ko‘plab chora-tadbirlar amalga oshirilmoqda. Shu bois, 
raqamli muhitda tibbiy tadbirkorlik subyektlarining iqtisodiy mohiyati va o‘rnini fundamental tadqiq etish dolzarb 
hisoblanadi.

M A V Z U G A  O I D  A D A B I Y O T L A R  S H A R H I
Mazkur yo‘nalishdagi eng tizimli tadqiqotlardan biri “Conceptualizing the landscape of digital health 

1	  https://lex.uz/ru/docs/-4096197.
2	  https://lex.uz/ru/docs/-5100699?ONDATE=11.09.2024%2000.
3	  https://lex.uz/uz/docs/-7098084?ONDATE=01.01.2026%2000.

entrepreneurship: a systematic review and research agenda” nomli tadqiqot bo‘lib [4], unda raqamli tibbiy 
tadbirkorlikka oid 6 993 ta ilmiy ish dastlabki tahlildan o‘tkazilib, yakuniy mezonlar asosida 164 ta ilmiy maqola 
chuqur o‘rganilgan. Tadqiqot natijasida raqamli tibbiy tadbirkorlikning akademik transfer va ta’lim, ekotizim va 
manfaatdor tomonlar, mahsulot va biznesni rivojlantirish, biznes modeli, menejment va strategiya, tartibga 
solish, raqamli texnologiyalar, joriy etish va qabul qilish hamda baholash kabi asosiy yo‘nalishlari aniqlangan. 
Bundan tashqari, raqamli transformatsiyaning sog‘liqni saqlash tizimiga ta’sirini o‘rganishda World Health 
Organization (WHO) tomonidan ishlab chiqilgan konseptual yondashuvlar ham muhim ahamiyatga ega.

O‘zbekiston sharoitida tibbiy tadbirkorlik va raqamli transformatsiya masalalarini o‘rganish yanada dolzarb 
hisoblanadi. Jumladan, Ishmanova Diana Nurmamadovnaning “Natijaga yo‘naltirilgan byudjetlashtirishda 
tibbiy sug‘urta mexanizmlarini takomillashtirish” mavzusidagi PhD dissertatsiya ishida sog‘liqni saqlash 
muassasalarini moliyalashtirish, natijaga yo‘naltirilgan byudjetlashtirish va tibbiy sug‘urta mexanizmlarini 
takomillashtirish masalalari, Kenjayev Soxib Sayfiyevichning “O‘zbekistonda davlat tibbiy sug‘urtasini joriy 
etishning ustuvor yo‘nalishlari” mavzusidagi iqtisodiyot fanlari bo‘yicha PhD dissertatsiyasi O‘zbekistonda davlat 
tibbiy sug‘urtasini joriy etishning tashkiliy-iqtisodiy asoslari va ustuvor yo‘nalishlarini tadqiq etishga qaratilgan. 
Biroq mavjud ilmiy tadqiqotlarda raqamli transformatsiya, tibbiy tadbirkorlik va uning milliy iqtisodiyotga ta’siri 
o‘rtasidagi o‘zaro bog‘liqlik kompleks iqtisodiy yondashuv asosida yetarlicha tadqiq etilmagan. Bu esa ushbu 
yo‘nalishda allaqachon katta ilmiy baza yaratilgan, ammo uning kundalik klinik amaliyotga to‘liq integratsiyasi 
hali yakunlanmaganligidan dalolat bermoqda.

T A D Q I Q O T  M E T O D O L O G I YA S I
Mazkur tadqiqotda raqamli transformatsiya sharoitida tibbiy tadbirkorlikning mohiyati, uning shakllanish va 

rivojlanish xususiyatlari hamda milliy iqtisodiyotdagi o‘rni kompleks yondashuv asosida o‘rganildi. Tadqiqotning 
metodologik asosini tizimli, tizimli-funksional, qiyosiy va iqtisodiy tahlil yondashuvlari tashkil etdi. Raqamli 
sog‘liqni saqlash va tibbiy tadbirkorlik kesishmasida texnologiya, biznes modeli, innovatsiya, tartibga solish va 
iqtisodiy samaradorlik kabi omillarning o‘zaro bog‘liqligi inobatga olindi. Tadqiqotning alohida yo‘nalishi sifatida 
sun’iy intellekt texnologiyalarining tibbiy tadbirkorlikdagi o‘rni tahlil qilindi.

T A H L I L  V A  N A T I J A L A R
Bugungi kunda raqamli texnologiyalarning jadal rivojlanishi iqtisodiyotning barcha tarmoqlarida, shu 

jumladan, sog‘liqni saqlash tizimida ham tub o‘zgarishlarni yuzaga keltirmoqda. Raqamli transformatsiya 
nafaqat tibbiy xizmatlarni ko‘rsatish usullarini, balki tibbiy tashkilotlarning boshqaruv mexanizmlari, bemorlar 
bilan munosabatlari, moliyalashtirish manbalari va biznes modellarini ham o‘zgartirmoqda.

Sog‘liqni saqlash tizimida raqamli texnologiyalardan foydalanish natijasida telemeditsina, masofaviy tibbiy 
monitoring, elektron tibbiy kartalar, mobil sog‘liqni saqlash ilovalari, onlayn konsultatsiyalar, raqamli diagnostika 
va sun’iy intellektga asoslangan tibbiy xizmatlar kabi yangi yo‘nalishlar shakllanmoqda. Mazkur jarayon tibbiy 
xizmatlar bozorida yangi tadbirkorlik subyektlari va biznes modellarining paydo bo‘lishiga zamin yaratmoqda.

Tibbiy tadbirkorlikning rivojlanishi iqtisodiyot uchun bir qator ijobiy samaralarni yuzaga keltiradi. Jumladan, 
xususiy investitsiyalarni sog‘liqni saqlash sohasiga jalb qilish, yangi ish o‘rinlarini yaratish, innovatsion 
mahsulot va xizmatlarni tijoratlashtirish, tibbiy xizmatlar raqobatbardoshligini oshirish hamda aholining tibbiy 
xizmatlardan foydalanish imkoniyatlarini kengaytirish shular jumlasidandir.

O‘zbekistonda sog‘liqni saqlash tizimini modernizatsiya qilish, tibbiy xizmatlar sifatini oshirish, davlat-
xususiy sheriklik mexanizmlarini rivojlantirish hamda raqamli texnologiyalarni keng joriy etish jarayonlari 
tibbiy tadbirkorlikning rivojlanishi uchun yangi imkoniyatlarni shakllantirmoqda. Mazkur jarayon, bir tomondan, 
aholining sifatli va zamonaviy tibbiy xizmatlarga bo‘lgan talabini qondirishga xizmat qilsa, ikkinchi tomondan, 
xususiy sektor ishtirokini kengaytirish va sog‘liqni saqlash xizmatlari bozorida raqobat muhitini kuchaytirish 
uchun iqtisodiy shart-sharoit yaratmoqda. Shu nuqtayi nazardan, raqamli transformatsiya sharoitida tibbiy 
tadbirkorlikning iqtisodiy mohiyati, rivojlanish tendensiyalari va milliy iqtisodiyotdagi o‘rnini ilmiy jihatdan tadqiq 
etish dolzarb masalalardan biri hisoblanadi.

Milliy statistika qo‘mitasi ma’lumotlariga ko‘ra, 2026-yil 1-yanvar holatiga O‘zbekistonda faoliyat yuritayotgan 
shifoxona muassasalari soni 1 987 tani tashkil etgan. Bu ko‘rsatkich 2024-yilga nisbatan 15 taga ko‘paygan. 
Shifoxona muassasalarining 1 384 tasi kichik tadbirkorlik (biznes) subyekti hisoblanadi. Shuningdek, mazkur 
davrda respublikada 8 912 ta ambulatoriya-poliklinika muassasasi faoliyat yuritgan bo‘lib, ularning 5 929 
tasi kichik tadbirkorlik (biznes) subyekti sifatida faoliyat yuritgan. Ularning soni 2024-yilga nisbatan 805 taga 
ko‘paygan (1-rasm).

1-rasm. Hududlar kesimida shifoxonalar soni, dona4

Yuqoridagi rasm ma’lumotlari shuni ko‘rsatmoqdaki, shifoxonalar sonining nisbatan past ko‘rsatkichlari 
Navoiy va Sirdaryo viloyatlarida qayd etilgan. Ushbu raqamlar muassasalarning mutlaq sonini ifodalab, aholi 
jon boshiga to‘g‘ri keladigan ta’minot, shifoxonalar sig‘imi yoki xizmat sifati bo‘yicha bahoni anglatmaydi. 
Shuningdek, hisobot davrida O‘zbekistonda 8 912 ta ambulatoriya-poliklinika muassasasi faoliyat yuritgan 
bo‘lsa, shundan 5 929 tasi kichik tadbirkorlik subyekti sifatida ishlagan. Qo‘mita ma’lumotida ambulatoriya-
poliklinika muassasalari soni 2024-yilga nisbatan 805 taga ko‘paygani qayd etilgan. Keltirilgan statistik 
ma’lumotlardan ko‘rinadiki, sog‘liqni saqlash sohasida tadbirkorlik subyektlarining mavjudligi faqat tibbiy 
xizmatlar hajmini kengaytirish bilan cheklanmay, mazkur sohada yangi iqtisodiy faoliyat shakllari va innovatsion 
biznes modellarini joriy etish uchun ham zamin yaratmoqda. Xususan, raqamli texnologiyalarning rivojlanishi 
mavjud tibbiy muassasalar faoliyatiga telemeditsina, elektron navbat tizimlari, masofaviy monitoring, elektron 
tibbiy ma’lumotlar bazalari, onlayn konsultatsiya va sun’iy intellekt asosidagi diagnostika kabi xizmatlarni joriy 
etish imkoniyatlarini kengaytirmoqda.

Shu jihatdan, O‘zbekistonda tibbiy tadbirkorlikning rivojlanish ko‘lamini baholashda nafaqat tibbiy 
muassasalar soni va xususiy sektor ulushini, balki ularning raqamli transformatsiya jarayonlariga moslashuv 
darajasi, innovatsion texnologiyalardan foydalanishi va yangi biznes modellarini joriy etish salohiyatini ham 
hisobga olish zarur. Bu esa tibbiy tadbirkorlikni zamonaviy raqamli iqtisodiyotning tarkibiy qismi sifatida tadqiq 
etishning ilmiy va amaliy ahamiyatini yanada oshiradi. Bunda raqamli texnologiyalardan foydalanish tibbiy 
xizmatlarning mavjudligini kengaytirish, operatsion xarajatlarni optimallashtirish, mehnat unumdorligini oshirish 
va yangi bozor segmentlarini shakllantirishga xizmat qilishi mumkin.

O‘zbekiston sharoitida tibbiy tadbirkorlikni rivojlantirish uchun quyidagi yo‘nalishlarni ustuvor deb hisoblash 
mumkin:
•	 Tibbiy xizmatlarni raqamlashtirishni jadallashtirish, yagona elektron axborot almashinuvi va integratsi-

yalashgan tibbiy platformalarni rivojlantirish.
•	 Telemeditsina va masofaviy monitoring xizmatlarini kengaytirish, ayniqsa, tibbiy xizmatlardan foydalanish 

imkoniyatlarini yanada kengaytirish zarur bo‘lgan hududlarda ushbu xizmatlarni rivojlantirish.
•	 Sun’iy intellektga asoslangan tibbiy startaplarni qo‘llab-quvvatlash, innovatsion loyihalarni moliyalashtirish 

va ularni tijoratlashtirish mexanizmlarini takomillashtirish.
•	 Tibbiy tadbirkorlik va IT sohasining integratsiyasini kuchaytirish, tibbiyot oliy ta’lim muassasalari, IT-kom-

paniyalar va xususiy tibbiyot tashkilotlari o‘rtasidagi hamkorlikni rivojlantirish.
•	 Tibbiy ma’lumotlar xavfsizligi va kiberxavfsizlikni ta’minlash, raqamli tibbiy xizmatlar uchun ma’lumotlarni 

himoya qilishning zamonaviy mexanizmlarini takomillashtirish.
Tibbiy tadbirkorlikning iqtisodiy samaradorligini baholash tizimini joriy etish, bunda xizmatlarning rentabelligi, 

mehnat unumdorligi, investitsiya qaytimi, xizmat tannarxi va bemorlar qoniqishi kabi ko‘rsatkichlardan 
foydalanish.

4	  https://kun.uz/news/2026/10/05/shifoxonalar-soni-boyicha-andijon-toshkentdan-oldinda 

Umuman olganda, tibbiy tadbirkorlikni raqamli transformatsiya bilan uyg‘unlashtirish O‘zbekiston sog‘liqni 
saqlash tizimining iqtisodiy samaradorligini oshirish, xususiy investitsiyalarni jalb qilish, innovatsion faoliyatni 
rag‘batlantirish va yangi xizmatlar bozorini shakllantirishning muhim omillaridan biri hisoblanadi. Kelgusida 
ushbu yo‘nalishda sun’iy intellekt va raqamli texnologiyalarning tibbiy tadbirkorlikning daromadliligi, mehnat 
unumdorligi va investitsion jozibadorligiga ta’sirini empirik baholash ilmiy jihatdan muhim yo‘nalish bo‘lib qoladi.

X U L O S A  V A  T A K L I F L A R
O‘tkazilgan tadqiqot natijalari shuni ko‘rsatadiki, raqamli transformatsiya sharoitida tibbiy tadbirkorlik 

sog‘liqni saqlash tizimining iqtisodiy samaradorligini oshirish, tibbiy xizmatlar bozorini rivojlantirish hamda 
aholiga ko‘rsatiladigan xizmatlarning sifati va qulayligini ta’minlashning muhim omillaridan biriga aylanmoqda. 
Raqamli texnologiyalarning tibbiy xizmatlar ko‘rsatish jarayonlariga joriy etilishi tibbiy tadbirkorlikning an’anaviy 
faoliyat modelini o‘zgartirib, telemeditsina, masofaviy monitoring, sun’iy intellekt, elektron tibbiy xizmatlar va 
raqamli platformalarga asoslangan yangi biznes modellarining shakllanishiga imkon bermoqda.

O‘zbekistonda tibbiy xizmatlar sohasida kichik tadbirkorlik subyektlarining salmoqli ulushga ega ekanligi 
mazkur yo‘nalishning xususiy sektor va tadbirkorlik faoliyati uchun muhim iqtisodiy maydon ekanligini ko‘rsatadi. 
Xususan, 2026-yil 1-yanvar holatiga shifoxona muassasalarining qariyb 69,7 foizi, ambulatoriya-poliklinika 
muassasalarining esa 66,5 foizi kichik tadbirkorlik subyektlari hissasiga to‘g‘ri kelishi tibbiy tadbirkorlikning 
iqtisodiyotdagi amaliy ahamiyatini tasdiqlaydi.

Tadqiqot asosida raqamli transformatsiyaning tibbiy tadbirkorlikka ta’siri, avvalo, xizmat ko‘rsatish 
xarajatlarini optimallashtirish, mehnat va vaqt resurslaridan samarali foydalanish, mijozlar qamrovini 
kengaytirish, xizmatlar sifatini monitoring qilish hamda yangi daromad manbalarini shakllantirish orqali namoyon 
bo‘lishi aniqlandi. Shu bilan birga, raqamlashtirish tibbiy tadbirkorlik subyektlarining raqobatbardoshligini 
oshirish va bozor talablariga tezkor moslashish imkoniyatlarini kengaytiradi.

Shundan kelib chiqib, O‘zbekistonda tibbiy tadbirkorlikni rivojlantirishda raqamli infratuzilmani 
takomillashtirish, telemeditsina va raqamli tibbiy xizmatlardan foydalanish imkoniyatlarini kengaytirish, sun’iy 
intellekt texnologiyalarini tibbiy xizmatlarning iqtisodiy samaradorligini oshirishga yo‘naltirish, davlat-xususiy 
sheriklik mexanizmlarini rivojlantirish hamda tibbiy tadbirkorlik subyektlarining raqamli kompetensiyalarini 
oshirish maqsadga muvofiqdir.

Umuman olganda, raqamli transformatsiya tibbiy tadbirkorlikni nafaqat tibbiy xizmat ko‘rsatishning yangi 
shakli, balki sog‘liqni saqlash tizimining iqtisodiy barqarorligi, innovatsion rivojlanishi va xizmatlar bozorining 
kengayishini ta’minlovchi muhim institutsional-iqtisodiy omil sifatida shakllantirmoqda.

